
Shri Shiva Mahapuranam Mahatmyam

શ્રીશિવમહાપુરાણં માહાત્મ્યમ્

॥ શ્રીગણેશાય નમઃ ॥
॥ શ્રીગૌરીશઙ્કરાભ્યાં નમઃ ॥

૦.૧ પ્રથમોઽધ્યાયઃ તન્મહિમવર્ણનમ્
શૌનક ઉવાચ ।
હે હે સૂત મહાપ્રાજ્ઞ સર્વસિદ્ધાન્તવિત્ પ્રભો ।
આખ્યાહિ મે કથાસારં પુરાણાનાં વિશેષતઃ ॥ ૧॥
સદાચારશ્ચ સદ્ભક્તિર્વિવેકો   વર્ધતે કથમ્ ।
સ્વવિકારનિરાસશ્ચ સજ્જનૈઃ ક્રિયતે કથમ્ ॥ ૨॥
જીવાશ્ચાસુરતાં પ્રાપ્તાઃ પ્રાયો ઘોરે કલાવિહ ।
તસ્ય સંશોધને કિં  હિ વિદ્યતે પરમાયનમ્ ॥ ૩॥
યદસ્તિ વસ્તુ પરમં શ્રેયસાં શ્રેય ઉત્તમમ્ ।
પાવનં પાવનાનાં ચ સાધનં તદ્વદાધુના ॥ ૪॥
યેન તત્સાધનેનાશુ શુધ્યત્યાત્મા વિશેષતઃ ।
શિવપ્રાપ્તિર્ભવેત્તાત સદા નિર્મલચેતસઃ ॥ ૫॥
સૂત ઉવાચ ।
ધન્યસ્ત્વં મુનિશાર્દૂલ શ્રવણપ્રીતિલાલસઃ ।
અતો વિચાર્ય સુધિયા વચ્મિ શાસ્ત્રં મહોત્તમમ્ ॥ ૬॥
સર્વસિદ્ધાન્તનિષ્પન્નં ભક્ત્યાદિકવિવર્ધનમ્ ।
શિવતોષકરં દિવ્યં શ‍ૃણુ વત્સ રસાયનમ્ ॥ ૭॥
કાલવ્યાલમહાત્રાસવિધ્વંસકરમુત્તમમ્ ।
શૈવં પુરાણં પરમં શિવેનોક્તં પુરા મુને ॥ ૮॥

સનત્કુમારસ્ય મુનેરુપદેશાત્ પરાદરાત્ ।
વ્યાસેનોક્તં તુ સઙ્ક્ષેપાત્ કલિજાનાં હિતાય ચ ॥ ૯॥
એતસ્માદપરં કિઞ્ચિત્પુરાણાચ્છૈવતો મુને ।
ન વિદ્યતે મનઃશુદ્ધ્યૈ કલિજાનાં વિશેષતઃ ॥ ૧૦॥
જન્માન્તરે ભવેત્ પુણ્યં મહદ્યસ્ય સુધીમતઃ ।
તસ્ય પ્રીતિર્ભવેત્તત્ર મહાભાગ્યવતો મુને ॥ ૧૧॥
એતચ્છિવપુરાણં હિ પરમં શાસ્ત્રમુત્તમમ્ ।
શિવરૂપં ક્ષિતૌ જ્ઞેયં સેવનીયં ચ સર્વથા ॥ ૧૨॥
પઠનાચ્છ્રવણાદસ્ય  ભક્તિમાન્નરસત્તમઃ ।
સદ્યઃ શિવપદપ્રાપ્તિં  લભતે સર્વસાધનાત્ ॥ ૧૩॥
તસ્માત્ સર્વપ્રયત્નેન કાઙ્ક્ષિતં પઠનં નૃભિઃ ।
તથાસ્ય શ્રવણં પ્રેમ્ણા સર્વકામફલપ્રદમ્ ॥ ૧૪॥
પુરાણશ્રવણાચ્છમ્ભોર્નિષ્પાપો   જાયતે નરઃ ।
ભુક્ત્વા ભોગાન્ સુવિપુલાન્ શિવલોકમવાપ્નુયાત્ ॥ ૧૫॥
રાજસૂયેન યત્પુણ્યમગ્નિષ્ટોમશતેન ચ ।
તત્ પુણ્યં લભતે શમ્ભોઃ કથાશ્રવણમાત્રતઃ ॥ ૧૬॥
યે શ‍ૃણ્વન્તિ મુને શૈવં પુરાણં શાસ્ત્રમુત્તમમ્ ।
તે મનુષ્યા ન મન્તવ્યા રુદ્રા એવ ન સંશયઃ ॥ ૧૭॥
શ‍ૃણ્વતાં તત્ પુરાણં હિ તથા કીર્તયતાં ચ તત્ ।
પાદામ્બુજરજાંસ્યેવ  તીર્થાનિ મુનયો વિદુઃ ॥ ૧૮॥
ગન્તું નિઃશ્રેયસં સ્થાનં યેઽભિવાઞ્છન્તિ દેહિનઃ ।
શૈવં પુરાણમમલં ભક્ત્યા શ‍ૃણ્વન્તુ તે સદા ॥ ૧૯॥
સદા શ્રોતું યદ્યશક્તો ભવેત્ સ મુનિસત્તમ ।
નિયતાત્મા પ્રતિદિનં શ‍ૃણુયાદ્વા મુહૂર્તકમ્ ॥ ૨૦॥
યદિ પ્રતિદિનં શ્રોતુમશક્તો માનવો ભવેત્ ।
પુણ્યમાસાદિષુ મુને શ‍ૃણુયાચ્છિવપુરાણકમ્ ॥ ૨૧॥
મુહૂર્તં વા તદર્ધં વા તદર્ધં વા ક્ષણં ચ વા ।
યે શ‍ૃણ્વન્તિ પુરાણં તન્ન તેષાં દુર્ગર્તિર્ભવેત્   ॥ ૨૨॥

તત્પુરાણં ચ શ‍ૃણ્વાનઃ પુરુષો યો મુનીશ્વર ।
સ નિસ્તરતિ સંસારં દગ્ધ્વા કર્મમહાટવીમ્ ॥ ૨૩॥
યત્પુણ્યં સર્વદાનેષુ સર્વયજ્ઞેષુ વા મુને ।
શમ્ભોઃ પુરાણશ્રવણાત્તત્ફલં નિશ્ચલં ભવેત્ ॥ ૨૪॥
વિશેષતઃ કલૌ શૈવપુરાણશ્રવણાદૃતે ।
પરો ધર્મો ન પુંસાં હિ મુક્તિસાધનકૃન્મુને ॥ ૨૫॥
પુરાણશ્રવણં શમ્ભોર્નામસઙ્કીર્તનં તથા ।
કલ્પદ્રુમફલં સમ્યઙ્ મનુષ્યાણાં ન સંશયઃ ॥ ૨૬॥
કલૌ દુર્મેધસાં પુંસાં ધર્માચારોજ્ઝિતાત્મનામ્ ।
હિતાય વિદધે શમ્ભુઃ પુરાણાખ્યં સુધારસમ્ ॥ ૨૭॥
એકોઽજરામરઃ સ્યાદ્વૈ પિબન્નેવામૃતં પુમાન્ ।
શમ્ભોઃ કથામૃતં કુર્યાત્ કુલમેવાજરામરમ્ ॥ ૨૮॥
સદા સેવ્યા સદા સેવ્યા સદા સેવ્યા વિશેષતઃ ।
એતચ્છિવપુરાણસ્ય કથા પરમપાવનિ ॥ ૨૯॥
એતચ્છિવપુરાણસ્ય કથાશ્રવણમાત્રતઃ ।
કિં  બ્રવીમિ ફલં તસ્ય શિવશ્ચિત્તં સમાશ્રયેત્ ॥ ૩૦॥
ચતુર્વિંશતિસાહસ્રો   ગ્રન્થોઽયં સપ્તસંહિતઃ ।
ભક્તિત્રિકસુસમ્પૂર્ણઃ શ‍ૃણુયાત્તં પરાદરાત્ ॥ ૩૧॥
વિદ્યેશ્વરસંહિતાદ્યા દ્વિતીયા રુદ્રસંહિતા ।
તૃતીયા શતરુદ્રાખ્યા કોટિરુદ્રા ચતુર્થિકા   ॥ ૩૨॥
પઞ્ચમ્યુમાસંહિતોક્તા ષષ્ઠી કૈલાસસંહિતા ।
સપ્તમી વાયવીયાખ્યા સપ્તૈવં સંહિતા ઇહ ॥ ૩૩॥
સસપ્તસંહિતં દિવ્યં પુરાણં શિવસંજ્ઞકમ્ ।
વરીવર્તિ  બ્રહ્મતુલ્યં સર્વોપરિ ગતિપ્રદમ્ ॥ ૩૪॥
એતચ્છિવપુરાણં હિ સપ્તસંહિતમાદરાત્ ।
પરિપૂર્ણં પઠેદ્યસ્તુ સ જીવન્મુક્ત ઉચ્યતે ॥ ૩૫॥
પુમાનજ્ઞાનતસ્તાવદ્ ભ્રમતેઽસ્મિન્ભવે મુને ।

યાવત્કર્ણગતં નાસ્તિ પુરાણં શૈવમુત્તમમ્ ॥ ૩૬॥
કિં  શ્રુતૈર્બહુભિઃ  શાસ્ત્રૈઃ પુરાણૈશ્ચ ભ્રમાવહૈઃ ।
શૈવં પુરાણમેકં હિ મુક્તિદાનેન ગર્જતિ ॥ ૩૭॥
એતચ્છિવપુરાણસ્ય કથા ભવતિ યદ્ગૃહે  ।
તીર્થભૂતં હિ તદ્ ગેહં વસતાં પાપનાશનમ્ ॥ ૩૮॥
અશ્વમેધસહસ્રાણિ વાજપેયશતાનિ ચ ।
કલાં શિવપુરાણસ્ય નાર્હન્તિ ખલુ ષોડશીમ્ ॥ ૩૯॥
તાવત્ સ પ્રોચ્યતે પાપી પાપકૃન્મુનિસત્તમ ।
યાવચ્છિવપુરાણં હિ ન શ‍ૃણોતિ સુભક્તિતઃ ॥ ૪૦॥
ગઙ્ગાદ્યાઃ  પુણ્યનદ્યશ્ચ સપ્તપુર્યો ગયા તથા ।
એતચ્છિવપુરાણસ્ય સમતાં યાન્તિ ન ક્વચિત્ ॥ ૪૧॥
નિત્યં શિવપુરાણસ્ય શ્લોકંશ્લોકાર્ધમેવ ચ ।
સ્વમુખેન પઠેદ્ભક્ત્યા યદીચ્છેત્ પરમાં ગતિમ્ ॥ ૪૨॥
એતચ્છિવપુરાણં યો વાચયેદર્થતોઽનિશમ્ ।
પઠેદ્વા પ્રીતિતો નિત્યં સ પુણ્યાત્મા ન સંશયઃ ॥ ૪૩॥
અન્તકાલે હિ યશ્ચૈનં શ‍ૃણુયાદ્ભક્તિતઃ સુધીઃ ।
સુપ્રસન્નો મહેશાનસ્તસ્મૈ યચ્છતિ સ્વં પદમ્ ॥ ૪૪॥
એતચ્છિવપુરાણં યઃ પૂજયેન્નિત્યમાદરાત્ ।
સ ભુક્ત્વેહાખિલાન્ કામાનન્તે શિવપદં લભેત્ ॥ ૪૫॥
એતચ્છિવપુરાણસ્ય કુર્વન્નિત્યમતન્દ્રિતઃ ।
પટ્ટવસ્ત્રાદિના સમ્યક્ સત્કારં સ સુખી સદા ॥ ૪૬॥
શૈવં પુરાણમમલં શૈવસર્વસ્વમાદરાત્ ।
સેવનીયં પ્રયત્નેન પરત્રેહ સુખેપ્સુના ॥ ૪૭॥
ચતુર્વર્ગપ્રદં શૈવં પુરાણમમલં પરમ્ ।
શ્રોતવ્યં સર્વદા પ્રીત્યા પઠિતવ્યં વિશેષતઃ ॥ ૪૮॥
વેદેતિહાસશાસ્ત્રેષુ પરં શ્રેયસ્કરં મહત્ ।
શૈવં પુરાણં વિજ્ઞેયં સર્વથા હિ મુમુક્ષુભિઃ ॥ ૪૯॥

શૈવં પુરાણમિદમાત્મવિદાં વરિષ્ઠં
સેવ્યં સદા પરમવસ્તુ સતા સમર્ચ્યમ્ ।
તાપત્રયાભિશમનં સુખદં સદૈવ
પ્રાણપ્રિયં વિધિહરીશમુખામરાણામ્ ॥ ૫૦॥
વન્દે શિવપુરાણં હિ સર્વદાહં પ્રસન્નધીઃ ।
શિવઃ પ્રસન્નતાં યાયાદ્ દદ્યાત્સ્વપદયો રતિમ્ ॥ ૫૧॥
ઇતિ શ્રીસ્કાન્દે મહાપુરાણે શિવપુરાણમાહાત્મ્યે તન્મહિમવર્ણનં નામ પ્રથમોઽધ્યાયઃ ॥ ૧॥

૦.૨ દ્વિતીયોઽધ્યાયઃ દેવરાજમુક્તિવર્ણનમ્
શૌનક ઉવાચ ।
સૂત સૂત મહાભાગ ધન્યસ્ત્વં પરમાર્થવિત્ ।
અદ્ભુતેયં કથા દિવ્યા શ્રાવિતા કૃપયા હિ નઃ ॥ ૧॥
અઘૌઘવિધ્વંસકરી મનઃશુદ્ધિવિધાયિનિ ।
શિવસન્તોષજનની કથેયં નઃ શ્રુતાદ્ભુતા ॥ ૨॥
એતત્કથાસમાનં ન ભુવિ કિઞ્ચિત્ પરાત્પરમ્ ।
નિશ્ચયેનેતિ વિજ્ઞાતમસ્માભિઃ કૃપયા તવ ॥ ૩॥
કે કે વિશુધ્યન્ત્યનયા કથયા પાપિનઃ કલૌ ।
વદ તાન્ કૃપયા સૂત કૃતાર્થં ભુવનં કુરુ ॥ ૪॥
સૂત ઉવાચ ।
યે માનવાઃ પાપકૃતો દુરાચારરતાઃ ખલાઃ ।
કામાદિનિરતા નિત્યં તેઽપિ શુધ્યન્ત્યનેન વૈ ॥ ૫॥
જ્ઞાનયજ્ઞ: પરોઽયં વૈ ભુક્તિમુક્તિપ્રદઃ સદા ।
શોધનઃ સર્વપાપાનાં શિવસન્તોષકારકઃ ॥ ૬॥
તૃષ્ણાકુલાઃ સત્યહીનાઃ પિતૃમાતૃવિદૂષકાઃ ।
દામ્ભિકા હિંસકા   યે ચ તેઽપિ શુધ્યન્ત્યનેન વૈ ॥ ૭॥
સ્વવર્ણાશ્રમધર્મેભ્યો વર્જિતા   મત્સરાન્વિતાઃ ।
જ્ઞાનયજ્ઞેન તેઽનેન સમ્પુનન્તિ કલાવપિ ॥ ૮॥
છલચ્છદ્મકરા યે ચ યે ચ ક્રૂરાઃ સુનિર્દયાઃ ।

જ્ઞાનયજ્ઞેન તેઽનેન સમ્પુનન્તિ કલાવપિ ॥ ૯॥
બ્રહ્મસ્વપુષ્ટા: સતતં વ્યભિચારરતાશ્ચ યે ।
જ્ઞાનયજ્ઞેન તેઽનેન સમ્પુનન્તિ કલાવપિ ॥ ૧૦॥
સદા પાપરતા યે ચ યે શઠાશ્ચ દુરાશયાઃ ।
જ્ઞાનયજ્ઞેન તેઽનેન સમ્પુનન્તિ કલાવપિ ॥ ૧૧॥
મલિના દુર્ધિયોઽશાન્તા   દેવતાદ્રવ્યભોજિનઃ ।
જ્ઞાનયજ્ઞેન તેઽનેન સમ્પુનન્તિ કલાવપિ ॥ ૧૨॥
પુરાણસ્યાસ્ય પુણ્યં સન્મહાપાતકનાશનમ્ ।
ભુક્તિમુક્તિપ્રદં ચૈવ શિવસન્તોષહેતુકમ્ ॥ ૧૩॥
અત્રૈવોદાહરન્તીમમિતિહાસં પુરાતનમ્ ।
યસ્ય શ્રવણમાત્રેણ પાપહાનિર્ભવત્યલમ્ ॥ ૧૪॥
આસીત્ કિરાતનગરે બ્રાહ્મણો જ્ઞાનદુર્બલઃ ।
દરિદ્રો રસવિક્રેતા વેદધર્મપરાઙ્મુખઃ ॥ ૧૫॥
સન્ધ્યાસ્નાનપરિભ્રષ્ટો વૈશ્યવૃતિપરાયણઃ ।
દેવરાજ ઇતિ ખ્યાતો વિશ્ર્વસ્તજનવઞ્ચકઃ ॥ ૧૬॥
સ વિપ્રાન્ ક્ષત્રિયાન્ વૈશ્યાન્ શૂદ્રાંશ્ચાપિ તથાપરાન્ ।
હત્વા નાનામિષેણૈવ તત્તદ્ધનમપાહરત્ ॥ ૧૭॥
અધર્માદ્ બહુવિત્તાનિ  પશ્ચાત્તેનાર્જિતાનિ   વૈ ।
ન ધર્માય ધનં તસ્ય સ્વલ્પઞ્ચાપીહ પાપિનઃ ॥ ૧૮॥
એકદૈકતડાગે સ સ્નાતું યાતો મહીસુરઃ ।
વેશ્યાં શોભાવતીં  નામ દૃષ્ટ્વા તત્રાતિવિહ્વલઃ ॥ ૧૯॥
સ્વવશં ધનિનં વિપ્રં જ્ઞાત્વા હૃષ્ટાથ સુન્દરી ।
વાર્તાલાપેન તચ્ચિત્તં પ્રીતિમત્સમજાયત ॥ ૨૦॥
સ્ત્રિયં કર્તું સ તાં મેને પતિં  કર્તું ચ સા તથા ।
એવં કામવશૌ ભૂત્વા બહુકાલં વિજહ્રતુઃ ॥ ૨૧॥
આસને શયને પાને ભોજને ક્રીડને તથા ।
દમ્પતીવ સદા દ્વૌ તુ વવૃતાતે પરસ્પરમ્ ॥ ૨૨॥

માત્રા પિત્રા તથા પત્ન્યા વારિતોઽપિ પુનઃ પુનઃ ।
નામન્યત વચસ્તેષાં પાપવૃત્તિપરાયણઃ ॥ ૨૩॥
એકદેર્ષ્યાવશાદ્ રાત્રૌ માતરં પિતરં વધૂમ્ ।
પ્રસુપ્તાન્ ન્યવધીદ્ દુષ્ટો ધનં તેષાં તથાહરત્ ॥ ૨૪॥
આત્મનીનં ધનં યચ્ચ પિત્રાદીનાં તથા ધનમ્ ।
વેશ્યાયૈ દત્તવાન્ સર્વં કામી તદ્ગતમાનસઃ ॥ ૨૫॥
સોઽભક્ષ્યભક્ષકઃ પાપી મદિરાપાનલાલસઃ ।
એકપાત્રે સદાભૌક્ષીત્ સવેશ્યો બ્રાહ્મણાધમઃ ॥ ૨૬॥
કદાચિદ્દૈવયોગેન પ્રતિષ્ઠાનમુપાગતઃ ।
શિવાલયં દદર્શાસૌ તત્ર સાધુજનાવૃતમ્ ॥ ૨૭॥
સ્થિત્વા તત્ર ચ વિપ્રોઽસૌ જ્વરેણાતિપ્રપીડિતઃ ।
શુશ્રાવ સતતં શૈવીં  કથાં વિપ્રમુખોદ્ગતામ્ ॥ ૨૮॥
દેવરાજશ્ચ માસાન્તે જ્વરેણાપીડિતો મૃતઃ ।
બદ્ધો યમભટૈઃ પાશૈર્નીતો યમપુરં બલાત્ ॥ ૨૯॥
તાવચ્છિવગણાઃ શુભ્રાસ્ત્રિશૂલાઞ્ચિતપાણયઃ ।
ભસ્મભાસિતસર્વાઙ્ગા  રુદ્રાક્ષાઞ્ચિતવિગ્રહાઃ ॥ ૩૦॥
શિવલોકાત્ સમાગત્ય ક્રુદ્ધા યમપુરીં  યયુઃ ।
તાડયિત્વા તુ તદ્દૂતાંસ્તર્જયિત્વા  પુનઃ પુનઃ ॥ ૩૧॥
દેવરાજં સમામોચ્ય વિમાને પરમાદ્ભુતે ।
ઉપવેશ્ય યદા દૂતાઃ કૈલાસં ગન્તુમુત્સુકાઃ ॥ ૩૨॥
તદા યમપુરીમધ્યે મહાકોલાહલોઽભવત્ ।
ધર્મરાજસ્તુ તં શ્રુત્વા સ્વાલયાદ્ બહિરાગમત્ ॥ ૩૩॥
દૃષ્ટ્વાથા ચતુરો દૂતાન્ સાક્ષાદ્ રુદ્રાનિવાપરાન્ ।
પૂજયામાસ ધર્મજ્ઞો ધર્મરાજો યથાવિધિ ॥ ૩૪॥
જ્ઞાનેન ચક્ષુષા સર્વં વૃત્તાન્તં જ્ઞાતવાન્ યમઃ ।
ન ભયાત્ પૃષ્ટવાન્ કિઞ્ચિચ્છમ્ભોર્દૂતાન્ મહાત્મનઃ ॥ ૩૫॥
પૂજિતાઃ પ્રાર્થિતાસ્તે   વૈ કૈલાસમગમંસ્તદા ।
દદુઃ શિવાય સામ્બાય તં દયાવારિરાશયે ॥ ૩૬॥

ધન્યા શિવપુરાણસ્ય કથા પરમપાવાની ।
યસ્યાઃ શ્રવણમાત્રેણ પાપીયાનપિ મુક્તિભાક્ ॥ ૩૭॥
સદાશિવમહાસ્થાનં પરં ધામ પરં પદમ્ ।
યદાહુર્વેદવિદ્વાંસઃ સર્વલોકોપરિ સ્થિતમ્ ॥ ૩૮॥
બ્રાહ્મણાઃ ક્ષત્રિયા વૈશ્યાઃ શૂદ્રા અન્યેઽપિ પ્રાણિનઃ ।
હિંસિતા   ધનલોભેન બહવો યેન પાપિના ॥ ૩૯॥
માતૃપિતૃવધૂહન્તા વેશ્યાગામી ચ મદ્યપઃ ।
દેવરાજો દ્વિજસ્તત્ર ગત્વા મુક્તોઽભવત્ ક્ષણાત્ ॥ ૪૦॥
ઇતિ શ્રીસ્કાન્દે મહાપુરાણે શિવપુરાણમાહાત્મ્યે દેવરાજમુક્તિવર્ણનં નામ દ્વિતીયોઽધ્યાયઃ ॥ ૨॥

૦.૩ તૃતીયોઽધ્યાયઃ ચઞ્ચુલાવૈરાગ્યવર્ણનમ્
શૌનક ઉવાચ ।
સૂત સૂત મહાભાગ સર્વજ્ઞોઽસિ મહામતે ।
ત્વત્પ્રસાદાત્ કૃતાર્થોઽહં કૃતાર્થોઽહં પુનઃ પુનઃ ॥ ૧॥
ઇતિહાસમિમં શ્રુત્વા મનો મેઽતીવ મોદતે ।
અન્યામપિ કથાં શમ્ભોર્વદ પ્રેમવિવર્ધિનીમ્   ॥ ૨॥
નામૃતં પિબતાં લોકે મુક્તિઃ ક્વાપિ સભાજ્યતે ।
શમ્ભોઃ કથાસુધાપાનં પ્રત્યક્ષં મુક્તિદાયકમ્ ॥ ૩॥
ધન્યા ધન્યા કથા શમ્ભોસ્ત્વં ધન્યો ધન્ય એવ ચ ।
યદાકર્ણનમાત્રેણ શિવલોકં વ્રજેન્નરઃ ॥ ૪॥
સૂત ઉવાચ ।
શ‍ૃણુ શૌનક વક્ષ્યામિ ત્વદગ્રે ગુહ્યમપ્યુત ।
યતસ્ત્વં શિવભક્તાનામગ્રણીર્વેદવિત્તમઃ ॥ ૫॥
સમુદ્રનિકટે દેશે ગ્રામો બાષ્કલસંજ્ઞકઃ ।
વસન્તિ યત્ર પાપિષ્ઠા વેદધર્મોજ્ઝિતા જનાઃ ॥ ૬॥
દુષ્ટા દુર્વિષયાત્માનો   નિર્દૈવા જિહ્મવૃત્તયઃ ।
કૃષીવલાઃ શસ્ત્રધરાઃ પરસ્ત્રીભોગિનઃ ખલાઃ ॥ ૭॥

જ્ઞાનવૈરાગ્યસદ્ધર્મં ન જાનન્તિ પરં હિ તે ।
કુકથાશ્રવણાઢ્યેષુ નિરતાઃ પશુબુદ્ધયઃ ॥ ૮॥
અન્યે વર્ણાશ્ચ કુધિયઃ  સ્વધર્મવિમુખાઃ ખલાઃ ।
કુકર્મનિરતા નિત્યં સદા વિષયિણશ્ચ તે ॥ ૯॥
સ્ત્રિયઃ સર્વાશ્ચ કુટિલાઃ  સ્વૈરિણ્યઃ પાપલાલસાઃ ।
કુધિયો વ્યભિચારિણ્યઃ સદ્વૃત્તાચારવર્જિતાઃ    ॥ ૧૦॥
એવં કુજનસંવાસે ગ્રામે બાષ્કલસંજ્ઞિતે ।
તત્રૈકો બિન્દુગો નામ વિપ્ર આસીન્મહાધમઃ ॥ ૧૧॥
સ દુરાત્મા મહાપાપી સુદારોઽપિ કુમાર્ગગઃ ।
વેશ્યાપતિર્બભૂવાથ કામાકુલિતમાનસઃ  ॥ ૧૨॥
સ્વપત્નીં  ચઞ્ચુલાં નામ હિત્વા નિત્યં સુધર્મિણીમ્   ।
રેમે સ વેશ્યયા દુષ્ટઃ સ્મરબાણપ્રપીડિતઃ ॥ ૧૩॥
એવં કાલો વ્યતીયાય મહાંસ્તસ્ય કુકર્મિણઃ   ।
સા સ્વધર્મભયાત્ ક્લેશાત્ સ્મરાર્તાપિ ચ ચઞ્ચુલા ॥ ૧૪॥
અથ તસ્યાઙ્ગના  સાપિ પ્રરૂઢનવયૌવના ।
અવિષહ્યસ્મરાવેશા સ્વધર્માદ્વિરરામ હ ॥ ૧૫॥
જારેણ સઙ્ગતા  રાત્રૌ રેમે પાપેન ગુપ્તતઃ ।
પતિદૃષ્ટિં  વઞ્ચયિત્વા ભ્રષ્ટસત્ત્વા કુમાર્ગગા ॥ ૧૬॥
કદાચિત્તાં દુરાચારાં સ્વપત્નિં  ચઞ્ચુલાં મુને ।
જારેણ સઙ્ગતાં  રાત્રૌ દદર્શ સ્મરવિહ્વલામ્ ॥ ૧૭॥
દૃષ્ટ્વા તાં દૂષિતાં પત્નીં  કુકર્માસક્તમાનસામ્ ।
જારેણ સઙ્ગતાં  રાત્રૌ ક્રોધાદ્ દુદ્રાવ વેગતઃ ॥ ૧૮॥
તમાગતં ગૃહે દુષ્ટમાજ્ઞાય બિન્દુગં ખલઃ ।
પલાયિતો દ્રુતં જારો વેગતશ્છદ્મવાન્ સ વૈ ॥ ૧૯॥
અથ સ બિન્દુગઃ પત્નીં  ગૃહીત્વા સુદુરાશયઃ ।
મુષ્ટિબન્ધેન સન્તર્જ્ય પુનઃ પુનરતાડયત્ ॥ ૨૦॥
સા નારી તાડિતા ભર્ત્રા ચઞ્ચુલા સ્વૈરિણી ખલા ।
કુપિતા નિર્ભયા પ્રાહ સ્વપતિં  બિન્દુગં ખલમ્ ॥ ૨૧॥

ચઞ્ચુલોવાચ ।
ભવાન્ પ્રતિદિનં કામં રમતે વેશ્યયા કુધીઃ ।
માં વિહાય સ્વપ્ત્નીં  ચ યુવતીં  પતિસેવિનીમ્ ॥ ૨૨॥
રૂપવત્યા યુવત્યાશ્ચ કામાકુલિતચેતસઃ  ।
વિના પતિવિહારં સ્યાત્ કા ગતિર્મે ભવાન્ વદેત્ ॥ ૨૩॥
અહં મહારૂપવતી નવયૌવનવિહ્વલા ।
કથં સહે કામદુઃખં તવ સઙ્ગં  વિનાર્તધીઃ ॥ ૨૪॥
સૂત ઉવાચ ।
ઇત્યુક્તઃ સ તયા મૂર્ખો મૂઢધીર્બ્રાહ્મણોઽધમઃ ।
પ્રોવાચ બિન્દુગઃ પાપી સ્વધર્મવિમુખઃ ખલઃ ॥ ૨૫॥
બિન્દુગ ઉવાચ ।
સત્યમેતત્ત્વયોક્તં હિ કામવ્યાકુલચેતસા ।
હિતં વક્ષ્યામિ તસ્માત્તે શ‍ૃણુ કાન્તે ભયં ત્યજ ॥ ૨૬॥
જારૈર્વિહર   નિત્યં ત્વં ચેતસા નિર્ભયેન વૈ ।
ધનમાકર્ષ તેભ્યો હિ દત્ત્વા તેભ્યઃ પરાં રતિમ્ ॥ ૨૭॥
તદ્ધનં દેહિ સર્વં મે વેશ્યાસંસક્તચેતસઃ ।
મહત્સ્વાર્થં ભવેન્નૂનં તવાપિ ચ મમાપિ ચ ॥ ૨૮॥
સૂત ઉવાચ ।
ઇતિ ભર્તૃવચઃ શ્રુત્વા ચઞ્ચુલા તદ્વધૂશ્ચ સા ।
તથેતિ ભર્તૃવચનં પ્રતિજગ્રાહ હૃષ્ટધીઃ ॥ ૨૯॥
કૃત્વૈવં  સમયં તૌ વૈ દમ્પતી દુષ્ટમાનસૌ ।
કુકર્મનિરતૌ જાતૌ નિર્ભયેન કુચેતસા ॥ ૩૦॥
એવં તયોસ્તુ દમ્પત્યોર્દુરાચારપ્રવૃત્તયોઃ ।
મહાન્ કાલો વ્યતીયાય નિષ્ફલો મૂઢચેતસોઃ ॥ ૩૧॥
અથ વિપ્રઃ સ કુમતિર્બિન્દુગો   વૃષલીપતિઃ ।
કાલેન નિધનં પ્રાપ્તો જગામ નરકં ખલઃ ॥ ૩૨॥
ભુક્ત્વા નરકદુઃખાનિ બહ્વહાનિ સ મૂઢધીઃ ।

10 sanskritdocuments.org



શ્રીશિવમહાપુરાણં માહાત્મ્યમ્

વિન્ધ્યેઽભવત્ પિશાચો હિ ગિરૌ પાપી ભયઙ્કરઃ ॥ ૩૩॥
મૃતે ભર્તરિ તસ્મિન્વૈ દુરાચારેઽથ બિન્દુગે ।
ઉવાસ સ્વગૃહે પુત્રૈશ્ચિરકાલં વિમૂઢધીઃ ॥ ૩૪॥
એવં વિહરતી જારૈઃ સા નારી ચઞ્ચુલાહ્વયા ।
આસીત્ કામરતા પ્રીતા કિઞ્ચિદુત્ક્રાન્તયૌવના ॥ ૩૫॥
એકદા દૈવયોગેન સમ્પ્રાપ્તે પુણ્યપર્વણિ ।
સા નારી બન્ધુભિઃ સાર્ધં ગોકર્ણં ક્ષેત્રમાયયૌ ॥ ૩૬॥
પ્રસઙ્ગાત્  સા તદા ગત્વા કસ્મિંશ્ચિત્   તીર્થપાથસિ ।
સસ્નૌ સામાન્યતો યત્ર તત્ર બભ્રામ બન્ધુભિ: ॥ ૩૭॥
દેવાલયેઽથ કસ્મિંશ્ચિદ્દૈવજ્ઞમુખતઃ   શુભામ્ ।
શુશ્રાવ સત્કથાં શમ્ભો: પુણ્યાં પૌરાણિકીં ચ સા ॥ ૩૮॥
યોષિતાં જારસક્તાનાં નરકે યમકિઙ્કરાઃ ।
સન્તપ્તલોહપરિઘં ક્ષિપન્તિ સ્મરમન્દિરે ॥ ૩૯॥
ઇતિ પૌરાણિકેનોક્તાં શ્રુત્વા વૈરાગ્યવર્ધિનીમ્   ।
કથામાસીદ્ભયોદ્વિગ્ના ચકમ્પે તત્ર સા ચ વૈ ॥ ૪૦॥
કથા સમાપ્તૌ સા નારી નિર્ગતેષુ જનેષુ ચ ।
ભીતા રહસિ તં પ્રાહ શૈવં સંવાચકં દ્વિજમ્ ॥ ૪૧॥
ચઞ્ચુલોવાચ ।
બ્રહ્મન્ ત્વં શ‍ૃણ્વસદ્વૃત્તમજાનન્ત્યા  સ્વધર્મકમ્ ।
શ્રુત્વા મામુદ્ધર સ્વામિન્ કૃપાં કૃત્વાતુલામપિ  ॥ ૪૨॥
ચરિતં સૂલ્બણં પાપં મયા મૂઢધિયા પ્રભો ।
નીતં પૌંશ્ચલ્યતઃ સર્વં યૌવનં મદનાન્ધયા ॥ ૪૩॥
શ્રુત્વેદં વચનં તેઽદ્ય વૈરાગ્યરસજૃમ્ભિતમ્  ।
જાતા મહાભયા સાહં સકમ્પાત્તવિયોગિકા ॥ ૪૪॥
ધિઙ્ માં મૂઢધિયં પાપાં કામમોહિતચેતસમ્ ।
નિન્દ્યાં દુર્વિષયાસક્તાં   વિમુખીં  હિ સ્વધર્મતઃ ॥ ૪૫॥
યદલ્પસ્ય સુખસ્યાર્થે સ્વકાર્યસ્ય વિનાશિનમ્ ।
મહાપાપં કૃતં ઘોરમજાનન્ત્યાતિકષ્ટદમ્ ॥ ૪૬॥

યાસ્યામિ દુર્ગતિં  કાં કાં ઘોરાં હા કષ્ટદાયિનીમ્ ।
કો જ્ઞો યાસ્યતિ માં તત્ર કુમાર્ગરતમાનસામ્ ॥ ૪૭॥
મરણે યમદૂતાઁસ્તાન્ કથં દ્રક્ષ્યે ભયઙ્કરાન્ ।
કથં પાશૈર્બલાત્ કણ્ઠે બધ્યમાના ધૃતિં  લભે ॥ ૪૮॥
કથં સહિષ્યે નરકે ખણ્ડશો દેહકૃન્તનમ્  ।
યાતનાં તત્ર મહતીં  દુઃખદાં ચ વિશેષતઃ ॥ ૪૯॥
દિવા ચેષ્ટામિન્દ્રિયાણાં કથં પ્રાપ્સ્યામિ શોચતી ।
રાત્રૌ કથં લભિષ્યેઽહં નિદ્રાં દુઃખપરિપ્લુતા ॥ ૫૦॥
હા હતાસ્મિ ચ દગ્ધાસ્મિ વિદીર્ણહૃદયાસ્મિ ચ ।
સર્વથાહં વિનષ્ટાસ્મિ પાપિની સર્વથાપ્યહમ્ ॥ ૫૧॥
હા વિધે માં મહાપાપે દત્ત્વા દુશ્શેમુષીં  હઠાત્ ।
અપૈતિ યત્ સ્વધર્માદ્વૈ સર્વસૌખ્યકરાદહો ॥ ૫૨॥
શૂલપ્રોતસ્ય શૈલાગ્રાત્પતતસ્તુઙ્ગતો  દ્વિજ ।
યદ્દુઃખં  દેહિનો ઘોરં તસ્માત્ કોટિગુણં મમ ॥ ૫૩॥
અશ્વમેધશતં કૃત્વા  ગઙ્ગાં  સ્નાત્વા શતં સમાઃ ।
ન શુદ્ધિર્જાયતે પ્રાયો મત્પાપસ્ય ગરીયસઃ ॥ ૫૪॥
કિં  કરોમિ ક્વ ગચ્છામિ કં વા શરણમાશ્રયે ।
કસ્ત્રાયતે માં લોકેઽસ્મિન્ પતન્તીં  નરકાર્ણવે ॥ ૫૫॥
ત્વમેવ મે ગુરુર્બ્રહ્મંસ્ત્વં માતા ત્વં પિતાસિ ચ ।
ઉદ્ધરોદ્ધર માં દીનાં ત્વામેવ શરણં ગતામ્ ॥ ૫૬॥
સૂત ઉવાચ ।
ઇતિ સઞ્જાતનિર્વેદાં પતિતાં ચરણદ્વયે ।
ઉત્થાપ્ય કૃપયા ધીમાન્ બભાષે બ્રાહ્મણઃ સ હિ ॥ ૫૭॥
ઇતિ શ્રીસ્કાન્દે મહાપુરાણે શિવપુરાણમાહાત્મ્યે ચઞ્ચુલાવૈરાગ્યવર્ણનં નામ તૃતીયોઽધ્યાયઃ ॥ ૩॥

૦.૪ ચતુર્થોઽધ્યાયઃ ચઞ્ચુલાસદ્ગતિવર્ણનમ્
બ્રાહ્મણ ઉવાચ ।
દિષ્ટ્યા કાલે પ્રબુદ્ધાસિ શિવાનુગ્રહતો વરામ્ ।
ઇમાં શિવપુરાણસ્ય શ્રુત્વા વૈરાગ્યવત્કથામ્ ॥ ૧॥
મા ભૈષીર્દ્વિજપત્નિ   ત્વં શિવસ્ય શરણં વ્રજ ।
શિવાનુગ્રહતઃ સર્વં પાપં સદ્યો વિનશ્યતિ ॥ ૨॥
વક્ષ્યામિ તે પરં વસ્તુ શિવકીર્તિસમન્વિતમ્   ।
ભવિષ્યતિ ગતિર્યેન સર્વદા તે સુખાવહા ॥ ૩॥
સત્કથાશ્રવણાદેવ જાતા તે મતિરીદૃશી ।
પશ્ચાત્તાપાન્વિતા શુદ્ધા વૈરાગ્યં વિષયેષુ ચ ॥ ૪॥
પશ્ચાત્તાપઃ પાપકૃતાં પાપાનાં નિષ્કૃતિઃ  પરા ।
સર્વેષાં વર્ણિતં   સદ્ભિઃ સર્વપાપવિશોધનમ્ ॥ ૫॥
પશ્ચાત્તાપેનૈવ શુદ્ધિઃ પ્રાયશ્ચિત્તં કરોતિ સઃ ।
યથોપદિષ્ટં સદ્ભિર્હિ  સર્વપાપવિશોધનમ્ ॥ ૬॥
પ્રાયશ્ચિત્તમધીકૃત્ય વિધિવન્નિર્ભયઃ પુમાન્ ।
ન યાતિ સુગતિં  પ્રાયઃ પશ્ચાત્તાપી ન સંશયઃ ॥ ૭॥
એતચ્છિવપુરાણસ્ય કથાશ્રવણતો યથા ।
જાયતે ચિત્તશુદ્ધિર્હિ  ન તથાન્યૈરુપાયતઃ ॥ ૮॥
શોધ્યમાનં દર્પણં હિ યથા ભવતિ નિર્મલમ્ ।
તથૈતત્કથયા ચેતો વિશુદ્ધિં  યાત્યસંશયમ્ ॥ ૯॥
વિશુદ્ધે ચેતસિ શિવો નૃણાં તિષ્ઠતિ સામ્બિકઃ ।
તતો યાતિ વિશુદ્ધાત્મા સામ્બશમ્ભોઃ પરં પદમ્ ॥ ૧૦॥
અતઃ સર્વસ્ય વર્ગસ્યૈતત્કથાસાધનં મતમ્ ।
એતદર્થં મહાદેવો નિર્મમે ત્વાગ્રહાદિમામ્ ॥ ૧૧॥
કથયા સિધ્યતિ ધ્યાનમનયા ગિરિજાપતેઃ ।
ધ્યાનાજ્જ્ઞાનં પરં તસ્માત્ કૈવલ્યં ભવતિ ધ્રુવમ્ ॥ ૧૨॥
અસિદ્ધશઙ્કરધ્યાનઃ કથામેવ શ‍ૃણોતિ યઃ ।
સ પ્રાપ્યાન્યભવે ધ્યાનં શમ્ભોર્યાતિ પરાં ગતિમ્ ॥ ૧૩॥

એતત્કથાશ્રવણતઃ કૃત્વા  ધ્યાનમુમાપતેઃ ।
તે પશ્ચાત્તાપિનઃ પાપા બહવઃ સિદ્ધિમાગતા: ॥ ૧૪॥
સર્વેષાં શ્રેયસાં બીજં સત્કથાશ્રવણં નૃણામ્ ।
યથાવર્ત્મ સમારાધ્યં ભવબન્ધગદાપહમ્ ॥ ૧૫॥
કથાશ્રવણતઃ શમ્ભોર્મનનાચ્ચ તતો હૃદા ।
નિદિધ્યાસનતશ્ચૈવ ચિત્તશુદ્ધિર્ભવત્યલમ્ ॥ ૧૬॥
અતો ભક્તિર્મહેશસ્ય પુત્રાભ્યાં ભવતિ ધ્રુવમ્ ।
તદનુગ્રહતો દિવ્યા તતો મુક્તિર્ન સંશયઃ ॥ ૧૭॥
તદ્વિહીનઃ પશુર્જ્ઞેયો માયાબન્ધનસક્તધીઃ ।
સંસારબન્ધનાન્નૈવ મુક્તો ભવતિ સ ધ્રુવમ્ ॥ ૧૮॥
અતો હિ દ્વિજપત્નિ ત્વં વિષયેભ્યો નિવૃત્તધીઃ ।
શ‍ૃણુ શમ્ભોઃ કથાં ચૈતાં ભક્ત્યા પરમપાવનીમ્ ॥ ૧૯॥
શ‍ૃણ્વન્ત્યાઃ સત્કથામેતાં શઙ્કરસ્ય પરાત્મનઃ ।
શુદ્ધિમેષ્યતિ ચેતસ્તે તતો મુક્તિમવાપ્સ્યસિ ॥ ૨૦॥
ધ્યાયતઃ શિવપાદાબ્જં ચેતસા નિર્મલેન વૈ ।
એકેન જન્મના મુક્તિઃ સત્યં સત્યં વદામ્યહમ્ ॥ ૨૧॥
સૂત ઉવાચ ।
ઇત્યુક્ત્વા સ દ્વિજવરો વરઃ શૈવઃ કૃપાર્દ્રધીઃ ।
તૂષ્ણીં  બભૂવ શુદ્ધાત્મા શિવધ્યાનપરાયણઃ ॥ ૨૨॥
અથ બિન્દુગપત્નિ સા ચઞ્ચુલાહ્વા પ્રસન્નધીઃ ।
ઇત્યુક્તા તેન વિપ્રેણ સમાસીદ્બાષ્પલોચના ॥ ૨૩॥
પપાતારં દ્વિજેન્દ્રસ્ય પાદયોસ્તસ્ય હૃષ્ટધીઃ ।
ચઞ્ચુલા સાઞ્જલિઃ સા ચ કૃતાર્થાસ્મીત્યભાષત ॥ ૨૪॥
અથ સોત્થાય સાતઙ્કા સાઞ્જલિર્ગદ્ગદાક્ષરમ્ ।
તમુવાચ મહાશૈવં દ્વિજં વૈરાગ્યયુક્ સુધીઃ ॥ ૨૫॥
ચઞ્ચુલોવાચ ।
બ્રહ્મન્ શૈવવર સ્વામિન્ ધન્યસ્ત્વં પરમાર્થદૃક્ ।

પરોપકારનિરતો વર્ણનીયઃ સુસાધુષુ ॥ ૨૬॥
ઉદ્ધરોદ્ધર માં સાધો પતન્તીં  નરકાર્ણવે ।
શ્રુત્વા યાં સુકથાં શૈવીં  પુરાણાર્થવિજૃમ્ભિતામ્  ॥ ૨૭॥
વિરક્તધીરહં જાતા વિષયેભ્યશ્ચ સર્વતઃ ।
સુશ્રદ્ધા મહતી હ્યેતત્પુરાણશ્રવણેઽધુના ॥ ૨૮॥
સૂત ઉવાચ ।
ઇત્યુક્ત્વા સાઞ્જલિઃ સા વૈ સમ્પ્રાપ્ય તદનુગ્રહમ્ ।
તત્પુરાણં શ્રોતુકામાતિષ્ઠત્તત્સેવને રતા ॥ ૨૯॥
અથ શૈવવરો વિપ્રસ્તસ્મિન્નેવ સ્થલે સુધીઃ ।
સત્કથાં શ્રાવયામાસ તત્પુરાણસ્ય તાં સ્ત્રિયમ્ ॥ ૩૦॥
ઇત્થં તસ્મિન્ મહાક્ષેત્રે તસ્માદેવ દ્વિજોત્તમાત્ ।
કથાં શિવપુરાણસ્ય સા શુશ્રાવ મહોત્તમામ્ ॥ ૩૧॥
ભક્તિજ્ઞાનવિરાગાણાં વર્ધિનીં    મુક્તિદાયિનીમ્ ।
બભૂવ સુકૃતાર્થા સા શ્રુત્વા તાં સત્કથાં પરામ્ ॥ ૩૨॥
સદ્ગુરોસ્તસ્ય કૃપયા શુદ્ધચિત્તા ચ સા દ્રુતમ્ ।
શિવાનુગ્રહતઃ શમ્ભોઃ રૂપધ્યાનમવાપ હ ॥ ૩૩॥
ઇત્થં સદ્ગુરુમાશ્રિત્ય સા પ્રાપ્તશિવસન્મતિઃ ।
દધ્યૌ મુહુર્મુહુઃ  શમ્ભોશ્ચિદાનન્દમયં વપુઃ ॥ ૩૪॥
સ્નાત્વા તીર્થજલે નિત્યં જટાવલ્કલધારિણી ।
ભસ્મોદ્ધૂલિતસર્વાઙ્ગી  રુદ્રાક્ષકૃતભૂષણા ॥ ૩૫॥
શિવનામજપાસક્તા વાગ્યતા મિતભોજના ।
ગુરૂપદિષ્ટમાર્ગેણ સા શિવં સમતોષયત્ ॥ ૩૬॥
એવં તસ્યાશ્ચઞ્ચુલાયાઃ કુર્વન્ત્યા ધ્યાનમુત્તમમ્ ।
બહુકાલો વ્યતીયાય શમ્ભોસ્તત્રૈવ શૌનક ॥ ૩૭॥
અથ કાલેન પૂર્ણેન ભક્તિત્રિકસમન્વિતા ।
સમુત્સસર્જ દેહં સ્વમનાયાસેન ચઞ્ચુલા ॥ ૩૮॥
વિમાનં દ્રુતમાયાન્તં પ્રેષિતં ત્રિપુરારિણા ।
દિવ્યં સ્વગણસંયુક્તં નાનાશોભાસમન્વિતમ્ ॥ ૩૯॥

અથ તત્ર સમારૂઢા મહેશાનુચરૈર્વરૈઃ ।
નીતા શિવપુરીં  સદ્યો ધ્વસ્તસર્વમલા ચ સા ॥ ૪૦॥
દિવ્યરૂપધરા દિવ્યા દિવ્યાવયવશાલિની ।
ચન્દ્રાર્ધશેખરા ગૌરી વિલસદ્દિવ્યભૂષણા ॥ ૪૧॥
ગત્વા તત્ર મહાદેવં સા દદર્શ ત્રિલોચનમ્ ।
વિષ્ણુબ્રહ્માદિભિર્દેવૈઃ સેવ્યમાનં સનાતનમ્ ॥ ૪૨॥
ગણેશભૃઙ્ગિનન્દીશવીરભદ્રેશ્વરાદિભિ : ।
ઉપાસ્યમાનં સદ્ભક્ત્યા કોટિસૂર્યસમપ્રભમ્ ॥ ૪૩॥
નીલગ્રીવં પઞ્ચવક્ત્રં ત્ર્યમ્બકં ચન્દ્રશેખરમ્ ।
વામાઙ્ગે  બિભ્રતં ગૌરીં  વિદ્યુત્પુઞ્જસમપ્રભામ્ ॥ ૪૪॥
કર્પૂરગૌરં ગૌરીશં સર્વાલઙ્કારધારિણમ્ ।
સિતભસ્મલસદ્દેહં સિતવસ્ત્રં મહોજ્જ્વલમ્ ॥ ૪૫॥
દૃષ્ટ્વૈવં શઙ્કરં નારી સા મુમોદાતિ ચઞ્ચુલા ।
સુસમ્ભ્રમાન્મહાપ્રીતા પ્રણનામ પુનઃ પુનઃ ॥ ૪૬॥
સાઞ્જલિઃ સા મુદા પ્રેમ્ણા સન્તુષ્ટા ચ વિનીતકા ।
આનન્દાશ્રુજલૈર્યુક્તા રોમહર્ષસમન્વિતા ॥ ૪૭॥
અથ સા વૈ કરુણયા પાર્વત્યા શઙ્કરેણ ચ ।
સમાનીતોપકણ્ઠં હિ સુદૃષ્ટ્યા ચ વિલોકિતા ॥ ૪૮॥
પાર્વત્યા સા કૃતા પ્રીત્યા સ્વસખી દિવ્યરૂપિણી ।
દિવ્યસૌખ્યાન્વિતા તત્ર ચઞ્ચુલા બિન્દુગપ્રિયા ॥ ૪૯॥
તસ્મિઁલ્લોકે   પરાનન્દઘનજ્યોતિષિ શાશ્વતે ।
લબ્ધ્વા નિવાસમચલં લેભે સુખમનાહતમ્ ॥ ૫૦॥
ઇતિ શ્રીસ્કાન્દે મહાપુરાણે શિવપુરાણમાહાત્મ્યે ચઞ્ચુલાસદ્ગતિવર્ણનં નામ ચતુર્થોઽધ્યાયઃ ॥ ૪॥

૦.૫ પઞ્ચમ્ઽધ્યાયઃ બિન્દુગસદ્ગતિવર્ણનમ્
શૌનક ઉવાચ ।
સૂત સૂત મહાભાગ ધન્યસ્ત્વં શિવસક્તધીઃ ।

શ્રાવિતેયં કથાસ્માકમદ્ભુતા ભક્તિવર્ધિની   ॥ ૧॥
તત્ર ગત્વા કિં  ચકાર ચઞ્ચુલા પ્રાપ્તસદ્ગતિઃ ।
તત્ ત્વં વદ વિશેષેણ તત્પતેશ્ચ મહામતે ॥ ૨॥
સૂત ઉવાચ ।
સા કદાચિદુમાં દેવીમુપગમ્ય પ્રણમ્ય ચ ।
સુતુષ્ટાવ કરૌ બદ્ધ્વા પરમાનન્દસમ્પ્લુતા ॥ ૩॥
ચઞ્ચુલોવાચ ।
ગિરિજે સ્કન્દમાતસ્ત્વં સેવિતા સર્વદા નરૈઃ ।
સર્વાસૌખ્યપ્રદે શમ્ભુપ્રિયે બ્રહ્મસ્વરૂપિણિ ॥ ૪॥
વિષ્ણુબ્રહ્માદિભિસ્સેવ્યા સગુણા નિર્ગુણાપિ ચ ।
ત્વમાદ્યા પ્રકૃતિસ્સૂક્ષ્મા  સચ્ચિદાનન્દરૂપિણી ॥ ૫॥
સૃષ્ટિસ્થિતિલયકરી ત્રિગુણા ત્રિસુરાલયા ।
બ્રહ્મવિષ્ણુમહેશાનાં સુપ્રતિષ્ઠાકરા પરા ॥ ૬॥
સૂત ઉવાચ ।
ઇતિ સ્તુત્વા મહેશીં  તાં ચઞ્ચુલા પ્રાપ્તસદ્ગતિઃ ।
વિરરામ નતસ્કન્ધા પ્રેમપૂર્ણાશ્રુલોચના ॥ ૭॥
તતઃ સા કરુણાવિષ્ટા પાર્વતી શઙ્કરપ્રિયા ।
તામુવાચ મહાપ્રીત્યા ચઞ્ચુલાં ભક્તવત્સલા ॥ ૮॥
પાર્વત્યુવાચ ।
ચઞ્ચુલે સખિ સુપ્રીતાનયા સ્તુત્યાસ્મિ સુન્દરિ ।
કિં  યાચસે વરં બ્રૂહિ નાદેયં વિદ્યતે તવ ॥ ૯॥
સૂત ઉવાચ ।
ઇત્યુક્તા સા ગિરિજયા ચઞ્ચુલા સુપ્રણમ્ય તામ્ ।
પર્યપૃચ્છત સુપ્રીત્યા સાઞ્જલિર્નતમસ્તકા ॥ ૧૦॥
ચઞ્ચુલોવાચ ।
મમ ભર્તાધુના ક્વાસ્તે નૈવ જાનામિ તદ્ગતિમ્ ।
તેન યુક્તા યથાહં વૈ ભવામિ ગિરિજેઽનઘે ॥ ૧૧॥
તથૈવ કુરુ કલ્યાણિ કૃપયા દીનવત્સલે ।

મહાદેવિ મહેશાનિ ભર્તા મે વૃષલીપતિઃ ।
મત્તઃ પૂર્વં મૃતઃ પાપી ન જાને કાં ગતિં  ગતઃ ॥ ૧૨॥
સૂત ઉવાચ ।
ઇત્યાકણર્ય વચસ્તસ્યાશ્ચઞ્ચુલાયા હિ પાર્વતી ।
પ્રત્યુવાચ સુસમ્પ્રીત્યા ગિરિજા નયવત્સલા ॥ ૧૩॥
ગિરિજોવાચ ।
સૂતે ભર્તા બિન્દુગાહ્વો મહાપાપી દુરાશયઃ ।
વેશ્યાભોગી મહામૂઢો મૃત્વા સ નરકં ગતઃ ॥ ૧૪॥
ભુક્ત્વા નરકદુઃખાનિ વિવિધાન્યમિતાઃ સમાઃ ।
પાપશેષેણ પાપાત્મા વિન્ધ્યે જાતઃ પિશાચકઃ ॥ ૧૫॥
ઇદાનીં  સ પિશાચોઽસ્તિ નાનાક્લેશસમન્વિતઃ ।
તત્રૈવ વાતભુગ્દુષ્ટઃ સર્વકષ્ટવહઃ સદા ॥ ૧૬॥
સૂત ઉવાચ ।
ઇતિ ગૌર્યા વચઃ શ્રુત્વા ચઞ્ચુલા સા શુભવ્રતા ।
પતિદુઃખેન મહતા દુઃખિતાસીત્તદા કિલ ॥ ૧૭॥
સમાધાય તતશ્ચિત્તં સુપ્રણમ્ય મહેશ્વરીમ્ ।
પુનઃ પપ્રચ્છ સા નારી હૃદયેન વિદૂયતા ॥ ૧૮॥
ચઞ્ચુલોવાચ ।
મહેશ્વરિ મહાદેવિ કૃપાં કુરુ મમોપરિ ।
સમુદ્ધર પતિં  મેઽદ્ય દુષ્ટકર્મકરં ખલમ્ ॥ ૧૯॥
કેનોપાયેન મે ભર્તા પાપાત્મા સ કુબુદ્ધિમાન્ ।
સદ્ગતિં  પ્રાપ્નુયાદ્દેવિ તદ્વદાશુ નમોઽસ્તુ તે ॥ ૨૦॥
સૂત ઉવાચ ।
ઇત્યાકર્ણ્ય વચસ્તસ્યાઃ પાર્વતી ભક્તવત્સલા ।
પ્રત્યુવાચ પ્રસન્નાત્મા ચઞ્ચુલાં સ્વસખિં  ચ તામ્ ॥ ૨૧॥
પાર્વત્યુવાચ ।
શ‍ૃણુયાદ્યદિ તે ભર્તા પુણ્યાં શિવકથાં પરામ્ ।
નિસ્તીર્ય દુર્ગતિં  સર્વાં સદ્ગતિં  પ્રાપ્નુયાદિતિ ॥ ૨૨॥

ઇતિ ગૌર્યા વચઃ શ્રુત્વામૃતાક્ષરમથાદરાત્ ।
કૃતાઞ્જાલિર્નતસ્કન્ધા પ્રણનામ પુનઃ પુનઃ ॥ ૨૩॥
તત્કથાશ્રવણં ભર્તુઃ સર્વપાપવિશુદ્ધયે ।
સદ્ગતિપ્રાપ્તયે ચૈવ પ્રાર્થયામાસ તાં તદા ॥ ૨૪॥
સૂત ઉવાચ ।
તયા મુહુર્મુહુર્નાર્યા  પ્રાર્થ્યમાના શિવપ્રિયા ।
ગૌરી કૃપાન્વિતાસીત્ સા મહેશી ભક્તવત્સલા ॥ ૨૫॥
અથ તુમ્બુરુમાહૂય શિવસત્કીર્તિગાયકમ્   ।
પ્રીત્યા ગન્ધર્વરાજં હિ ગિરિકન્યેદમબ્રવીત્ ॥ ૨૬॥
ગિરિજોવાચ ।
હે તુમ્બુરો શિવપ્રીત મમ માનસકારક ।
સહાનયા વિન્ધ્યશૈલં ભદ્રં તે ગચ્છ સત્વરમ્ ॥ ૨૭॥
આસ્તે તત્ર મહાઘોરઃ પિશાચોઽતિભયઙ્કરઃ ।
તદ્વૃત્તં  શ‍ૃણુ સુપ્રીત્યાદિતઃ સર્વં બ્રવીમિ તે ॥ ૨૮॥
પુરાભવે પિશાચઃ સ બિન્દુગાહ્વોઽભવદ્ દ્વિજઃ ।
અસ્યા નાર્યાઃ પતિર્દુષ્ટો મત્સખ્યા વૃષલીપતિઃ ॥ ૨૯॥
સ્નાનસન્ધ્યાક્રિયાહીનોઽશૌચઃ ક્રોધવિમૂઢધીઃ ।
દુર્ભક્ષી સજ્જનદ્વેષી દુષ્પરિગ્રહકારકઃ ॥ ૩૦॥
હિંસકઃ   શસ્ત્રધારી ચ સવ્યહસ્તેન ભોજની ।
દીનાનાં પીડકઃ ક્રૂરઃ પરવેશ્મપ્રદીપકઃ ॥ ૩૧॥
ચાણ્ડાલાભિરતો નિત્યં વેશ્યાભોગી મહાખલઃ ।
સ્વપત્નિત્યાગકૃત્ પાપી દુષ્ટસઙ્ગરતસ્તદા  ॥ ૩૨॥
તેન વેશ્યાકુસઙ્ગેન  સુકૃતં નાશિતં મહત્ ।
વિત્તલોભેન મહિષી નિર્ભયા જારિણી કૃતા ॥ ૩૩॥
આમૃત્યોઃ સ દુરાચારી કાલેન નિધનં ગતઃ ।
યયૌ યમપુરં ઘોરં ભોગસ્થાનં હિ પાપિનામ્ ॥ ૩૪॥
તત્ર ભુક્ત્વા સ દુષ્ટાત્મા નરકાનિ બહૂનિ  ચ ।
ઇદાનીં  સ પિશાચોઽસ્તિ વિન્ધ્યેઽદ્રૌ પાપભુક્ ખલઃ ॥ ૩૫॥

તસ્યાગ્રે પરમાં પુણ્યાં સર્વપાપવિનાશિનીમ્ ।
દિવ્યાં શિવપુરાણસ્ય કથાં કથય યત્નતઃ ॥ ૩૬॥
દ્રુતં શિવપુરાણસ્ય કથાશ્રવણતઃ પરાત્ ।
સર્વપાપવિશુદ્ધાત્મા હાસ્યતિ પ્રેતતાં ચ સઃ ॥ ૩૭॥
મુક્તં ચ દુર્ગતેસ્તં વૈ બિન્દુગં ત્વં પિશાચકમ્ ।
મદાજ્ઞયા વિમાનેન સમાનય શિવાન્તિકમ્ ॥ ૩૮॥
સૂત ઉવાચ ।
ઇત્યાદિષ્ટો મહેશાન્યા ગન્ધર્વેન્દ્રશ્ચ તુમ્બુરુઃ ।
મુમુદેઽતીવ મનસિ ભાગ્યં નિજમવર્ણયત્ ॥ ૩૯॥
આરુહ્ય સુવિમાનં સ સત્યા તત્પ્રિયયા સહ ।
યયૌ વિન્ધ્યાચલે સોઽરં યત્રાસ્તે નારદપ્રિયઃ ॥ ૪૦॥
તત્રાપશ્યત્ પિશાચં તં મહાકાયં મહાહનુમ્ ।
પ્રહસન્તં રુદન્તં ચ વલ્ગન્તં વિકટાકૃતિમ્  ॥ ૪૧॥
બલાજ્જગ્રાહ તં પાશૈઃ પિશાચં ચાતિભીકરમ્ ।
તુમ્બુરુશ્શિવસત્કીર્તિગાયકશ્ચ   મહાબલી ॥ ૪૨॥
અથો શિવપુરાણસ્ય વાચનાર્થં સ તુમ્બુરુઃ ।
નિશ્ચિત્ય રચનાં ચક્રે મહોત્સવસમન્વિતામ્ ॥ ૪૩॥
પિશાચં તારિતું દેવ્યાઃ શાસનાત્તુમ્બુરુર્ગતઃ ।
વિન્ધ્યં શિવપુરાણં સ હ્યદ્રિં  શ્રાવયિતું પરમ્ ॥ ૪૪॥
ઇતિ કોલાહલો જાતઃ સર્વલોકેષુ વૈ મહાન્ ।
તત્ર તચ્છ્રવણાર્થાય  યયુર્દેવર્ષયો દ્રુતમ્ ॥ ૪૫॥
સમાજસ્તત્ર પરમોઽદ્ભુતશ્ચાસીચ્છુભાવહઃ  ।
તેષાં શિવપુરાણસ્યાગતાનાં શ્રોતુમાદરાત્ ॥ ૪૬॥
પિશાચમથ તં પાશૈર્બદ્ધ્વા સમુપવેશ્ય ચ ।
તુમ્બુરુર્વલ્લકીહસ્તો જગૌ ગૌરીપતેઃ કથામ્ ॥ ૪૭॥
આરભ્ય સંહિતામાદ્યાં સપ્તમીસંહિતાવધિ ।
સ્પષ્ટં શિવપુરાણં હિ સમાહાત્મ્યં સમાવદત્ ॥ ૪૮॥
શ્રુત્વા શિવપુરાણં તુ સપ્તસંહિતમાદરાત્ ।

બભૂવુઃ સુકૃતાર્થાસ્તે સર્વે શ્રોતાર એવ હિ ॥ ૪૯॥
સ પિશાચો મહાપુણ્યં શ્રુત્વા શિવપુરાણકમ્ ।
વિધૂય કલુષં સર્વં જહૌ પૈશાચિકં વપુઃ ॥ ૫૦॥
દિવ્યરૂપો બભૂવાશુ ગૌરવર્ણઃ સિતાંશુકઃ ।
સર્વાલઙ્કારદીપ્તાઙ્ગસ્ત્રિનેત્રશ્ચન્દ્રશેખરઃ  ॥ ૫૧॥
દિવ્યં દિવ્યવપુર્ભૂત્વા તયા સ નિજકાન્તયા ।
જગૌ સ્વયમપિ શ્રીમાંશ્ચરિતં પાર્વતીપતેઃ ॥ ૫૨॥
તદ્વધૂમિતિ સન્દૃષ્ટ્વા સર્વે દેવર્ષયશ્ચ તે ।
બભૂવુર્વિસ્મિતાશ્ચિત્તે   પરમાનન્દસમ્યુતાઃ ॥ ૫૩॥
સુકૃતાર્થા મહેશસ્ય શ્રુત્વા ચરિતમદ્ભુતમ્ ।
સ્વં સ્વં ધામ યયુઃ પ્રીત્યા શંસન્તઃ શાઙ્કરં યશઃ ॥ ૫૪॥
બિન્દુગ: સોઽપિ દિવ્યાત્મા સુવિમાનસ્થિતઃ સુખી ।
સ્વકાન્તાપાર્શ્વગ: શ્રીમાઞ્છુશુભેઽતીવ  ખસ્થિતઃ ॥ ૫૫॥
અથ ગાયન્ મહેશસ્ય સુગુણાન્ સુમનોહરાન્ ।
સતુમ્બુરુર્જગામાશુ સકાન્તઃ શાઙ્કરં પદમ્ ॥ ૫૬॥
સુસત્કૃતો મહેશેન પાર્વત્યા ચ સ બિન્દુગ: ।
સ્વગણશ્ચ કૃતઃ પ્રીત્યા સાભવદ્ગિરિજાસખી ॥ ૫૭॥
તસ્મિઁલ્લોકે   પરાનન્દે ઘનજ્યોતિષિ શાશ્વતે ।
લબ્ધ્વા નિવાસમચલં લભેતે પરમં સુખમ્ ॥ ૫૮॥
ઇત્યેતત્ કથિતં પુણ્યમિતિહાસમઘાપહમ્ ।
શિવાશિવપરાનન્દં નિર્મલં ભક્તિવર્ધનમ્ ॥ ૫૯॥
ય ઇદં શ‍ૃણુયાદ્ભક્ત્યા કીર્તયેદ્વા સમાહિતઃ ।
સ ભુક્ત્વા વિપુલાન્ ભોગાનન્તે મુક્તિમવાપ્નુયાત્ ॥ ૬૦॥
ઇતિ શ્રીસ્કાન્દે મહાપુરાણે શિવપુરાણમાહાત્મ્યે બિન્દુગસદ્ગતિવર્ણનં નામ પઞ્ચમોઽધ્યાયઃ ॥ ૫॥

૦.૬ ષષ્ઠોઽધ્યાયઃ શ્રવણવિધિવર્ણનમ્
શૌનક ઉવાચ ।
સૂત સૂત મહાપ્રાજ્ઞ વ્યાસશિષ્ય નમોઽસ્તુ તે ।
ધન્યસ્ત્વં શૈવવર્યોઽસિ વર્ણનીયમહદ્ગુણઃ ॥ ૧॥
શ્રીમચ્છિવપુરાણસ્ય શ્રવણસ્ય વિધિં  વદ ।
યેન સર્વં લભેચ્છ્રોતા  સમ્પૂર્ણં ફલમુત્તમમ્ ॥ ૨॥
સૂત ઉવાચ ।
અથ તે સમ્પ્રવક્ષ્યામિ સમ્પૂર્ણફલહેતવે ।
વિધિં  શિવપુરાણસ્ય શૌનક શ્રવણે મુને ॥ ૩॥
દૈવજ્ઞં ચ સમાહૂય સન્તોષ્ય ચ જનાન્વિતઃ ।
મુહૂર્તં શોધયેચ્છુદ્ધં  નિર્વિઘ્નેન   સમાપ્તયે ॥ ૪॥
વાર્તા પ્રેષ્યા પ્રયત્નેન દેશે દેશે ચ સા શુભા ।
ભવિષ્યતિ કથા શૈવી આગન્તવ્યં શુભાર્થિભિઃ   ॥ ૫॥
દુરે હરિકથાઃ કેચિદ્ દુરે શઙ્કરકીર્તનાઃ ।
સ્ત્રિયઃ શૂદ્રાદયો યે ચ બોધસ્તેષાં ભવેદ્યતઃ ॥ ૬॥
દેશે દેશે શામ્ભવા યે કીર્તનશ્રવણોત્સુકાઃ ।
તેષામાનયનં કાર્યં તત્પ્રકારાર્થમાદરાત્ ॥ ૭॥
ભવિષ્યતિ સમાજોઽત્ર સાધૂનાં પરમોત્સવઃ ।
પારાયણે પુરાણસ્ય શૈવસ્ય પરમાદ્ભુતઃ ॥ ૮॥
શ્રીમચ્છિવપુરાણાહ્વરસપાનાય ચાદરાત્ ।
આયાન્ત્વરં ભવન્તશ્ચ કૃપયા પ્રેમતત્પરાઃ ॥ ૯॥
નાવકાશો યદિ પ્રેમ્ણાગન્તવ્યં દિનમેકકમ્ ।
સર્વથાગમનં કાર્યં દુર્લભા ચ ક્ષણસ્થિતિઃ ॥ ૧૦॥
તેષામાહ્વાનમેવં હિ કાર્યં સવિનયં મુદા ।
આગતાનાં ચ તેષાં હિ સર્વથા કાર્ય આદરઃ ॥ ૧૧॥
શિવાલયે ચ તીર્થે વા વને વાપિ ગૃહેઽથવા ।
કાર્યં શિવપુરાણસ્ય શ્રવણસ્થલમુત્તમમ્ ॥ ૧૨॥
કાર્યં સંશોધનં ભૂમેર્લેપનં ધાતુમણ્ડનમ્ ।

વિચિત્રા રચના દિવ્યા મહોત્સવપુરસ્સરમ્ ॥ ૧૩॥
ગૃહોપસ્કરમુદ્ધૃત્ય નિખિલં તદયોગ્યકમ્ ।
એકાન્તે ગૃહકોણે ચાદૃશ્યે યત્નાન્નિવેશયેત્ ॥ ૧૪॥
કર્તવ્યો મણ્ડપોઽત્યુચ્ચૈઃ કદલીસ્તમ્ભમણ્ડિતઃ ।
ફલપુષ્પાદિભિસ્સમ્યગ્વિષ્વગ્વૈતાનરાજિતઃ ॥ ૧૫॥
ચતુર્દ્દિક્ષુ   ધ્વજારોપસ્સપતાકઃ સુશોભનઃ ।
સુભક્તિઃ સર્વથા કાર્યા સર્વાનન્દવિધાયિની ॥ ૧૬॥
સઙ્કલ્પ્યમાસનં દિવ્યં શઙ્કરસ્ય પરાત્મનઃ ।
વક્તુશ્ચાપિ તથા દિવ્યમાસનં સુખસાધનમ્ ॥ ૧૭॥
શ્રોતૄણાં કલ્પનીયાનિ સુસ્થલાનિ યથાર્હતઃ ।
અન્યેષાં ચ સ્થલાન્યેવ સાધારણતયા મુને ॥ ૧૮॥
વિવાહે યાદૃશં ચિત્તં તાદૃશં કાર્યમેવ હિ ।
અન્યા ચિન્તા વિનિર્વાર્યા સર્વા શૌનક લૌકિકી ॥ ૧૯॥
ઉદઙ્મુખો ભવેદ્વક્તા શ્રોતા પ્રાગ્વદનસ્તથા ।
વ્યુત્ક્રમઃ પાદયોર્જ્ઞેયો વિરોધો નાસ્તિ કશ્ચનઃ ॥ ૨૦॥
અથવા પૂર્વદિગ્જ્ઞેયા પૂજ્યપૂજકમધ્યતઃ ।
અથવા સમ્મુખે વક્તુઃ શ્રોતૄણામાનનં સ્મૃતમ્ ॥ ૨૧॥
વ્યાસાસનસમારૂઢો યદા પૌરાણિકો દ્વિજઃ ।
અસમાપ્તૌ પ્રસઙ્ગસ્ય  નમસ્કુર્યાન્ન કસ્યચિત્ ॥ ૨૨॥
બાલો યુવાથ વૃદ્ધો વા દરિદ્રો વાપિ દુર્બલઃ ।
પુરાણજ્ઞઃ સદા વન્દ્ય: પૂજ્યશ્ચ સુકૃતાર્થિભિઃ   ॥ ૨૩॥
નીચબુદ્ધિં  ન કુર્વીત પુરાણજ્ઞે કદાચન ।
યસ્ય વક્ત્રોદ્ગતા વાણી કામધેનુઃ શરીરિણામ્ ॥ ૨૪॥
ગુરવઃ સન્તિ બહવો જન્મતો ગુણતશ્ચ વૈ ।
પરો ગુરુઃ પુરાણજ્ઞસ્તેષાં મધ્યે વિશેષતઃ ॥ ૨૫॥
ભવકોટિસહસ્રેષુ ભૂત્વા ભૂત્વાવસીદતામ્ ।
યો દદાતિ પરાં મુક્તિં  કોઽન્યસ્તસ્માત્ પરો ગુરુઃ ॥ ૨૬॥

પુરાણજ્ઞઃ શુચિર્દક્ષઃ શાન્તો વિજિતમત્સરઃ ।
સાધુઃ કારુણ્યવાન્ વાગ્મી વદેત્ પુણ્યકથામિમામ્ ॥ ૨૭॥
આસૂર્યોદયમારભ્ય સાર્ધત્રિપ્રહરાન્તકમ્ ।
કથા શિવપુરાણસ્ય વાચ્યા સમ્યક્ સુધીમતા ॥ ૨૮॥
યે ધૂર્તા યે ચ દુર્વૃત્તા યે ચાન્યે વિજિગીષવઃ ।
તેષાં કુટિલવૃત્તીનામગ્રે  નૈવ વદેત્ કથામ્ ॥ ૨૯॥
ન દુર્જનસમાકીર્ણે ન તુ દસ્યુસમાવૃતે ।
દેશે ન ધૂર્તસદને વદેત્ પુણ્યકથામિમામ્ ॥ ૩૦॥
કથાવિરામઃ કર્તવ્યો મધ્યાન્હે હિ મુહૂર્તકમ્ ।
મલમૂત્રોત્સર્જનાર્થં તત્કથાકીર્તનાન્નરૈઃ ॥ ૩૧॥
વક્ત્રા ક્ષૌરં હિ સઙ્કાર્યં દિનાદર્વાગ્વ્રતાપ્તયે ।
કાર્યં સઙ્ક્ષેપતો નિત્યકર્મ સર્વં પ્રયત્નતઃ ॥ ૩૨॥
વક્તુઃ પાર્શ્વે સહાયાર્થમન્યઃ સ્થાપ્યસ્તથાવિધઃ ।
પણ્ડિતઃ સંશયચ્છેત્તા લોકબોધનતત્પરઃ ॥ ૩૩॥
કથાવિઘ્નવિનાશાર્થં ગણનાથં પ્રપૂજયેત્ ।
કથાધીશં શિવં ભક્ત્યા પુસ્તકં ચ વિશેષતઃ ॥ ૩૪॥
કથાં શિવપુરાણસ્ય શ‍ૃણુયાદાદરાત્સુધીઃ ।
શ્રોતા સુવિધિના શુદ્ધઃ શુદ્ધચિત્તઃ પ્રસન્નધીઃ ॥ ૩૫॥
અનેકકર્મવિભ્રાન્તઃ કામાદિષડ્વિકારવાન્ ।
સ્ત્રૈણ: પાખણ્ડવાદી ચ વક્તા શ્રોતા ન પુણ્યભાક્ ॥ ૩૬॥
લોકચિન્તાં ધનાગારપુત્રચિન્તાં વ્યુદસ્ય ચ ।
કથાચિત્તઃ શુદ્ધમતિઃ સ લભેત્ ફલમુત્તમમ્ ॥ ૩૭॥
શ્રદ્ધાભક્તિસમાયુક્તા નાન્યકાર્યેષુ લાલસાઃ ।
વાગ્યતાઃ શુચયોઽવ્યગ્રાઃ શ્રોતારઃ પુણ્યભાગિનઃ ॥ ૩૮॥
અભક્તા યે કથાં પુણ્યાં શ‍ૃણ્વન્તીમાં નરાધમાઃ ।
તેષાં શ્રવણજં નાસ્તિ ફલં દુઃખં ભવે ભવે ॥ ૩૯॥
અસમ્પૂજ્ય પુરાણં યે યથાશક્ત્યા હ્યુપાયનૈઃ ।
શ‍ૃણ્વન્તીમાં કથાં મૂઢાઃ સ્યુર્દરિદ્રા ન પાવનાઃ ॥ ૪૦॥

24 sanskritdocuments.org



શ્રીશિવમહાપુરાણં માહાત્મ્યમ્

કથાયાં કથ્યમાનાયાં ગચ્છન્ત્યન્યત્ર યે નરાઃ ।
ભોગાન્તરે પ્રણશ્યન્તિ તેષાં દારાદિસમ્પદઃ ॥ ૪૧॥
સોષ્ણીષમસ્તકા યે ચ શ‍ૃણ્વન્તીમાં કથાં નરાઃ ।
તત્પુત્રાશ્ચ પ્રજાયન્તે પાપિનઃ કુલદૂષકાઃ ॥ ૪૨॥
તામ્બૂલં ભક્ષયન્તો યે શ‍ૃણ્વન્તીમાં કથાં નરાઃ ।
સ્વવિષ્ઠાં ખાદયન્ત્યેતાન્નરકે યમકિઙ્કરાઃ ॥ ૪૩॥
યે ચ તુઙ્ગાસનારૂઢાઃ  શ‍ૃણ્વન્તીમાં કથાં નરાઃ ।
ભુક્ત્વા તે નરકાન્ સર્વાંસ્તતઃ કાકા ભવન્તિ હિ ॥ ૪૪॥
યે વીરાદ્યાસનારૂઢાઃ શ‍ૃણ્વન્તીમાં કથાં શુભામ્ ।
ભુક્તવા તે નરકાન્ સર્વાન્વિષવૃક્ષા ભવન્તિ વૈ ॥ ૪૫॥
અસમ્પ્રણમ્ય વક્તારં કથાં શ‍ૃણ્વન્તિ યે નરાઃ ।
ભુક્ત્વા તે નરકાન્ સર્વાન્ ભવન્ત્યર્જુનપાદપાઃ  ॥ ૪૬॥
અનાતુરાઃ શયાના યે શ‍ૃણ્વન્તીમાં કથાં નરાઃ ।
ભુક્ત્વા તે નરકાન્ સર્વાન્ ભવન્ત્યજગરાદયઃ ॥ ૪૭॥
વક્તુઃ સમાસનારૂઢા યે શ‍ૃણ્વન્તિ કથામિમામ્ ।
ગુરુતલ્પસમં પાપં પ્રાપ્યતે નારકૈઃ  સદા ॥ ૪૮॥
યે નિન્દન્તિ ચ વક્તારં કથાં ચેમાં સુપાવનીમ્ ।
ભવન્તિ શુનકા ભુક્ત્વા દુઃખં જન્મશતં હિ તે ॥ ૪૯॥
કથાયાં વર્તમાનાયાં દુર્વાદં યે વદન્તિ હિ ।
ભુક્ત્વા તે નરકાન્ ઘોરાન્ ભવન્તિ ગર્દભાસ્તતઃ ॥ ૫૦॥
કદાચિન્નાપિ શ‍ૃણ્વન્તિ કથામેતાં સુપાવનીમ્ ।
ભુક્ત્વા તે નરકાન્ ઘોરાન્ ભવન્તિ વનસૂકરાઃ ॥ ૫૧॥
કથાયાં કીર્ત્યમાનાયાં વિઘ્નં કુર્વન્તિ યે ખલાઃ ।
કોટ્યબ્દં નરકાન્ ભુક્ત્વા ભવન્તિ ગ્રામસૂકરાઃ ॥ ૫૨॥
એવં વિચાર્ય શુદ્ધાત્મા શ્રોતા વક્તૃસુભક્તિમાન્ ।
કથાશ્રવણહેતોર્હિ  ભવેત્ પ્રીત્યોદ્યતઃ સુધીઃ ॥ ૫૩॥
કથાવિઘ્નવિનાશાર્થં ગણેશં પૂજયેત્ પુરા ।

નિત્યં સમ્પાદ્ય સઙ્ક્ષેપાત્ પ્રાયશ્ચિત્તં સમાચરેત્ ॥ ૫૪॥
નવગ્રહાંશ્ચ સમ્પૂજ્ય સર્વતોભદ્રદૈવતમ્ ।
શિવપૂજોક્તવિધિના પુસ્તકં તત્સમર્ચયેત્ ॥ ૫૫॥
પૂજનાન્તે મહાભક્ત્યા કરૌ બદ્ધ્વા વિનીતકઃ ।
સાક્ષાચ્છિવસ્વરૂપસ્ય પુસ્તકસ્ય સ્તુતિં  ચરેત્ ॥ ૫૬॥
શ્રીમચ્છિવપુરાણાખ્યઃ પ્રત્યક્ષસ્ત્વં મહેશ્વરઃ ।
શ્રવણાર્થં સ્વીકૃતોઽસિ સન્તુષ્ટો ભવ વૈ મયિ ॥ ૫૭॥
મનોરથો મદીયોઽયં કર્તવ્ય: સફલસ્ત્વયા ।
નિર્વિઘ્નેન   સુસમ્પૂર્ણં કથાશ્રવણમસ્તુ મે ॥ ૫૮॥
ભવાબ્ધિમગ્નં દીનં માં સમુદ્ધર ભવાર્ણવાત્ ।
કર્મગ્રાહગૃહીતાઙ્ગં  દાસોઽહં તવ શઙ્કર ॥ ૫૯॥
એવં શિવપુરાણં હિ સાક્ષાચ્છિવસ્વરૂપકમ્ ।
સ્તુત્વા દીનવચઃ પ્રોચ્ય વક્તુઃ પૂજાં સમારભેત્ ॥ ૬૦॥
શિવપૂજોક્તવિધિના વક્તારં ચ સમર્ચયેત્ ।
સપુષ્પવસ્ત્રભૂષાભિર્ધૂપદીપાદિનાર્ચયેત્ ॥ ૬૧॥
તદગ્રે શુદ્ધચિત્તેન કર્તવ્યો નિયમસ્તદા ।
આસમાપ્તિ યથાશક્ત્યા ધારણીયઃ સુયત્નતઃ ॥ ૬૨॥
વ્યાસરૂપ પ્રબોધાગ્રય શિવશાસ્ત્રવિશારદ ।
એતત્કથાપ્રકાશેન મદજ્ઞાનં વિનાશય ॥ ૬૩॥
વરણં પઞ્ચવિપ્રાણાં કાર્યં વૈકસ્ય ભક્તિતઃ ।
શિવપઞ્ચાર્ણમન્ત્રસ્ય જપઃ કાર્યશ્ચ તૈઃ સદા ॥ ૬૪॥
ઇત્યુક્તસ્તે મુને ભક્ત્યા કથાશ્રવણસદ્વિધિઃ ।
શ્રોતૄણાં ચૈવ ભક્તાનાં કિમન્યચ્છ્રોતુમિચ્છસિ  ॥ ૬૫॥
ઇતિ શ્રીસ્કાન્દે મહાપુરાણે શિવપુરાણમાહાત્મ્યે શ્રવણવિધિવર્ણનં નામ ષષ્ઠોઽધ્યાયઃ ॥ ૬॥

૦.૭ સપ્તમોઽધ્યાયઃ વિધિનિષેધપુસ્તકવક્તૃપૂજનવર્ણનમ્
શૌનક ઉવાચ ।
સૂત સૂત મહાપ્રાજ્ઞ ધન્યસ્ત્વં શૈવપુઙ્ગવ  ।
શ્રાવિતેયં કથાસ્માકમદ્ભુતેયં શુભાવહા ॥ ૧॥
પુંસાં શિવપુરાણસ્ય શ્રવણવ્રતિનાં મુને ।
સર્વલોકહિતાર્થાય દયયા નિયમં વદ ॥ ૨॥
સૂત ઉવાચ ।
નિયમં શ‍ૃણુ સદ્ભક્ત્યા પુંસાં તેષાં ચ શૌનક ।
નિયમાત્ સત્કથાં શ્રુત્વા નિર્વિઘ્નફલમુત્તમમ્   ॥ ૩॥
પુંસાં દીક્ષાવિહીનાનાં નાધિકારઃ કથાશ્રવે ।
શ્રોતુકામૈરતો વક્તુર્દીક્ષા ગ્રાહ્યા ચ તૈર્મુને ॥ ૪॥
બ્રહ્મચર્યમધસ્સુપ્તિઃ પત્રાવલ્યાં ચ ભોજનમ્ ।
કથાસમાપ્તૌ ભુક્તિં  ચ કુર્યાન્નિત્યં કથાવ્રતી ॥ ૫॥
આસમાપ્તપુરાણં હિ સમુપોષ્ય સુશક્તિમાન્ ।
શ‍ૃણુયાદ્ભક્તિતઃ શુદ્ધઃ પુરાણં શૈવમુત્તમમ્ ॥ ૬॥
ઘૃતપાનં પયઃપાનં કૃત્વા  વા શ‍ૃણુયાત્ સુખમ્ ।
ફલાહારેણ વા શ્રાવ્યમેકભુક્તં ન વા હિ તત્ ॥ ૭॥
એકવારં હવિષ્યાન્નં ભુઞ્જ્યાદેતત્કથાવ્રતી ।
સુખસાધ્યં યથા સ્યાત્તચ્છ્રવણં  કાર્યમેવ ચ ॥ ૮॥
ભોજનં સુકરં મન્યે કથાસુ શ્રવણપ્રદમ્ ।
નોપવાસો વરશ્ચેત્ સ્યાત્ કથાશ્રવણવિઘ્નકૃત્ ॥ ૯॥
ગરિષ્ઠં દ્વિદલં દગ્ધં નિષ્પાવાંશ્ચ મસૂરિકામ્ ।
ભાવદુષ્ટં પર્યુષિતં જગ્ધ્વા નિત્યં કથાવ્રતી ॥ ૧૦॥
વાર્તાકં ચ કલિન્દં ચ ચિચિણ્ડં મૂલકં તથા ।
કૂષ્માણ્ડં નાલિકેરં ચ મૂલં જગ્ધ્વા કથાવ્રતી ॥ ૧૧॥
પલાણ્ડું  લશુનં હિઙ્ગું  ગૃઞ્જં માદકં હિ તત્ ।
વસ્તૂન્યામિષસઙ્જ્ઞાનિ  વર્જયેદ્યઃ કથાવ્રતી ॥ ૧૨॥
કામાદિષડ્વિકારં ચ દ્વિજાનાં ચ વિનિન્દનમ્ ।

પતિવ્રતાસતાં નિન્દાં વર્જયેદ્યઃ કથાવ્રતી ॥ ૧૩॥
રજસ્વલાં ન પશ્યેચ્ચ પતિતાન્ન વદેત્ કથામ્ ।
દ્વિજદ્વિષો વેદવર્જ્યાન્ન વદેદ્યઃ કથાવ્રતી ॥ ૧૪॥
સત્યં શૌચં દયાં મૌનમાર્જવં વિનયં તથા ।
ઔદાર્યં મનસશ્ચૈવ કુર્યાન્નિત્યં કથાવ્રતી ॥ ૧૫॥
નિષ્કામશ્ચ સકામશ્ચ નિયમાચ્છૃણુયાત્  કથામ્ ।
સકામઃ કામમાપ્નોતિ નિષ્કામો મોક્ષમાપ્નુયાત્ ॥ ૧૬॥
દરિદ્રશ્ચ ક્ષયી રોગી પાપી નિર્ભાગ્ય એવ ચ ।
અનપત્યોઽપિ પુરુષઃ શ‍ૃણુયાત્ સત્કથામિમામ્ ॥ ૧૭॥
કાકવન્ધ્યાદયઃ સપ્તવિધા અપિ ખલસ્ત્રિયઃ ।
સ્રવદ્ગર્ભા ચ યા નારી તાભ્યાં શ્રાવ્યા કથા પરા ॥ ૧૮॥
સર્વેષાં શ્રવણં કાર્યં સ્ત્રીભિઃ પુમ્ભિશ્ચ યત્નતઃ ।
એતચ્છિવપુરાણસ્ય વિધિના ચ કથાં મુને ॥ ૧૯॥
એતચ્છિવપુરાણસ્ય પારાયણદિનાનિ વૈ ।
અત્યુત્તમાનિ બોધ્યાનિ કોટિયજ્ઞસમાનિ ચ ॥ ૨૦॥
એતેષુ વિધિના દત્તં યદલ્પમપિ વસ્તુ હિ ।
દિવસેષુ વરિષ્ઠેષુ તદક્ષય્યફલં લભેત્ ॥ ૨૧॥
એવં કૃત્વા  વ્રતવિધિં  શ્રુત્વેમાં પરમાં કથામ્ ।
પરાનન્દયુતઃ શ્રીમાનુદ્યાપનમથાચરેત્ ॥ ૨૨॥
એતદુદ્યાપનવિધિશ્ચતુર્દશ્યાઃ સમો મતઃ ।
કાર્યસ્તદ્વદ્ધનાઢ્યૈશ્ચ તદુક્તફલકાઙ્ક્ષિભિઃ ॥ ૨૩॥
અકિઞ્ચનેષુ ભક્તેષુ પ્રાયો નોદ્યાપનગ્રહઃ ।
શ્રવણેનૈવ પૂતાસ્તે નિષ્કામાઃ શામ્ભવા મતાઃ ॥ ૨૪॥
એવં શિવપુરાણસ્ય પારાયણમખોત્સવે ।
સમાપ્તે શ્રોતૃભિર્ભક્ત્યા પૂજા કાર્યા પ્રયત્નતઃ ॥ ૨૫॥
શિવપૂજનવત્ સમ્યક્ પુસ્તકસ્ય પુરો મુને ।
પૂજા કાર્યા સુવિધિના વક્તુશ્ચ તદનન્તરમ્ ॥ ૨૬॥

પુસ્તકાચ્છાદનાર્થં હિ નવીનં ચાસનં શુભમ્ ।
સમર્ચયેદ્ દૃઢં દિવ્યં બન્ધનાર્થં ચ સૂત્રકમ્ ॥ ૨૭॥
પુરાણાર્થં પ્રયચ્છન્તિ યે સૂત્રં વસનં નવમ્ ।
ભોગિનો જ્ઞાનસમ્પન્નાસ્તે ભવન્તિ ભવે ભવે ॥ ૨૮॥
વક્ત્રે દદ્યાન્મહાર્હાણિ વસ્તૂનિ વિવિધાનિ ચ ।
વસ્ત્રભૂષણપાત્રાણિ દિવ્યં બહુ વિશેષતઃ ॥ ૨૯॥
આસનાર્થં પ્રયચ્છન્તિ પુરાણસ્ય ચ યે નરાઃ ।
કમ્બલાજિનવાસાંસિ મઞ્ચં ફલકમેવ ચ ॥ ૩૦॥
સ્વર્ગલોકં સમાસાદ્ય ભુક્ત્વા ભોગાન્ યથેપ્સિતાન્ ।
સ્થિત્વા બ્રહ્મપદે કલ્પં યાન્તિ શૈવપદં તતઃ ॥ ૩૧॥
એવં કૃત્વા  વિધાનેન પુસ્તકસ્ય પ્રપૂજનમ્ ।
વક્તુશ્ચ મુનિશાર્દૂલ મહોત્સવપુરસ્સરમ્ ॥ ૩૨॥
સહાયાર્થં સ્થાપિતસ્ય પણ્ડિતસ્ય પ્રપૂજનમ્ ।
કુર્યાત્તદનુસારેણ કિઞ્ચિદૂનં ધનાદિભિ: ॥ ૩૩॥
સમાગતેભ્યો વિપ્રેભ્યો દદ્યાદન્નં ધનાદિકમ્ ।
મહોત્સવઃ પ્રકર્તવ્યો ગીતૈર્વાદ્યૈશ્ચ નર્તનૈઃ ॥ ૩૪॥
વિરક્તશ્ચ ભવેચ્છ્રોતા  પરેઽહનિ વિશેષતઃ ।
ગીતા વાચ્યા શિવેનોક્તા રામચન્દ્રાય યા મુને ॥ ૩૫॥
ગૃહસ્થશ્ચેદ્ભવેચ્છ્રોતા  કર્તવ્યસ્તેન ધીમતા ।
હોમઃ શુદ્ધેન હવિષા કર્મણસ્તસ્ય શાન્તયે ॥ ૩૬॥
રુદ્રસંહિતયા હોમઃ પ્રતિશ્લોકેન વા મુને ।
ગાયત્ર્યાસ્તન્મયત્વાચ્ચ પુરાણસ્યાસ્ય તત્ત્વતઃ ॥ ૩૭॥
અથવા મૂલમન્ત્રેણ પઞ્ચવર્ણેન શૈવતઃ ।
હોમાશક્તૌ બુધો હૌમ્યં હવિર્દદ્યાદ્ દ્વિજાય તત્ ॥ ૩૮॥
દોષયોઃ પ્રશમાર્થં ચ ન્યૂનતાધિકતાખ્યયોઃ ।
પઠેચ્ચ શ‍ૃણુયાદ્ભક્ત્યા શિવનામસહસ્રકમ્ ॥ ૩૯॥
તેન સ્યાત્ સફલં સર્વં સફલં નાત્ર સંશયઃ ।
યતો નાસ્ત્યધિકં ત્વસ્માત્ ત્રૈલોક્યે વસ્તુ કિઞ્ચન ॥ ૪૦॥

એકાદશમિતાન્ વિપ્રાન્ ભોજયેન્મધુપાયસૈઃ ।
દદ્યાત્ તેભ્યો દક્ષિણાં ચ વ્રતપૂર્ણત્વસિદ્ધયે ॥ ૪૧॥
શક્તૌ પલત્રયમિતસ્વર્ણેન સુન્દરં મુને ।
સિંહં   વિધાય તત્રાસ્ય પુરાણસ્ય શુભાક્ષરમ્ ॥ ૪૨॥
લેખિતં લિખિતં વાપિ સંસ્થાપ્ય વિધિના પુમાન્ ।
સમ્પૂજ્યાવાહનાદ્યૈશ્ચ હ્યુપચારૈઃ સદક્ષિણમ્ ॥ ૪૩॥
વસ્ત્રભૂષણગન્ધાદ્યૈઃ પૂજિતાય યતાત્મને ।
આચાર્યાય સુધીર્દદ્યાચ્છિવસન્તોષહેતવે ॥ ૪૪॥
તેન દાનપ્રભાવેણ પુરાણસ્યાસ્ય શૌનક ।
સમ્પ્રાપ્યાનુગ્રહં શૈવં મુક્તઃ સ્યાદ્ભવબન્ધનાત્ ॥ ૪૫॥
એવં કૃતે વિધાને ચ શ્રીમચ્છિવપુરાણકમ્ ।
સમ્પૂર્ણફલદં સ્યાદ્વૈ ભુક્તિમુક્તિપ્રદાયકમ્ ॥ ૪૬॥
ઇતિ તે કથિતં સર્વં કિં  ભૂયઃ શ્રોતુમિચ્છસિ ।
શ્રીમચ્છિવપુરાણસ્ય માહાત્મ્યં સર્વકામદમ્ ॥ ૪૭॥
શ્રીમચ્છિવપુરાણં તુ પુરાણતિલકં સ્મૃતમ્ ।
મહચ્છિવપ્રિયં રમ્યં ભવરોગનિવારણમ્ ॥ ૪૮॥
તે જન્મભાજઃ ખલુ જીવલોકે
યે વૈ સદા ધ્યાયન્તિ વિશ્વનાથમ્ ।
વાણી ગુણાન્ સ્તૌતિ કથાં શ‍ૃણોતિ
શ્રોત્રદ્વયં તે ભવમુત્તરન્તિ ॥ ૪૯॥
સકલગુણવિભેદૈર્નિત્યમસ્પષ્ટરૂપં 
જગતિ ચ બહિરન્તર્ભાસમાનં મહિમ્ના ।
મનસિ ચ બહિરન્તર્વાઙ્મનોવૃત્તિરૂપં
પરમશિવમનન્તાનન્દસાન્દ્રં પ્રપદ્યે ॥ ૫૦॥
ઇતિ શ્રીસ્કાન્દે મહાપુરાણે સનત્કુમારસંહિતાયાં શ્રીશિવપુરાણશ્રવણવ્રતિનાં
વિધિનિષેધપુસ્તકવક્તૃપૂજનવર્ણનં નામ સપ્તમોઽધ્યાયઃ ॥ ૭॥

॥ શ્રીશિવમહાપુરાણમાહાત્મ્ય સમ્પૂર્ણમ્ ॥

